
Ministériu Publiku alega tinan 10 prizaun ba arguidu krime falsifikasaun
agravada no pekulatu

Tribunal Distrital Dili iha 10 Jullu 2013, hala’o julgamentu ho agenda aprezenta alegasaun oral
ba kazu falsifikasaun agravadu no pekulatu ho Numeru Prosesu 40/C.Ord/2013/TDD. Arguidu
ba kazu ne’e hamutuk na’in tolu ho inisidl JJMdC, DPdC no arguida RACP hasoru Estadu.
Kazu ne’e akontese maisumenus iha tinan 2009 nia laran.

“JSMP enkoraza tribunal atu f6 atensaun masimu ba kazu hirak ne’e atu prevene kazu ho
natureza hanesan akontese iha futuru tanba pratika sira ne’e hamosu prezuiju boot ba Estadu
no impede dezenvolvimentu iha setor tomak,” dehan Luis de Oliveira Sampaio, Diretor
Ezekutivu JSMP.

Ministériu Publiku alega katak, la iha divida ba provas sira ne’ebé rekolla ona durante prosesu
julgamentu tanba arguidu sira nu’udar funsionariu iha Ministériu Finansas, komete duni
falsifikasaun ba asinaturu hodi haruka orsamentu sira ne’ebé la pertense ba arguidu sira ninia
numeru konta bankaria.

Orsamentu ho montante US$346, 712.33 ne’e arguidu JJMdC uza hodi halo konstruksaun ba
ninia uma iha Lospalos. Aleinde ne’e balun uza hodi sosa kareta ba arguida RACP maski arguidu
sira hatene osan sira ne’e mai husi atividade krime ne’ebé hamosu prezuiju boot ba Estadu Timor
Leste.

Faktus sira ne’e fundamentu no klaru tanba mai husi dokumentu orijinal no direitamente husi
Ministériu Finansas no haforsa liutan husi depoimentus testemufia sira ne’ebé hala’o servisu iha
Ministériu Finansas.

Iha audiénsia arguidu sira la hatudu faktu ruma ne’ebé fundamenta kona-ba orsamentu US$346,
712.33 ne’e nia fontes mai husi ne’ebé. Arguida RACP nu’udar arguidu JJMdC nia fen, deklara
katak, orsamentu sira ne’e mai duni husi arguidu JJMdC nia fatin servisu.

Ministériu Publiku akuza arguidu sira kontra artigu 295 alineia ( 1,3 ) 304 alineia (1,2) no 313,
alineia (1)a Kodigu Penal ““kona-ba pekulatu, falsifikasaun agravada no brankeamentu kapital.

Iha alegasaun final, Ministériu Publiku husu tribunal atu kondena pena tinan 10 prizaun ba



arguidu JJMdC, tinan 6 ba arguidu DPdC no tinan 5 prizaun ba arguida RACP.

Defeza husu tribundl atu fé pena ne’ebé justu ba arguidu sira, liu-liu JJMdC no RACP tanba
arguidu sira nu’udar fen ho la’en iha oan na’in 5. Defeza argumenta katak wainhira tribundl
kondena arguidu sira bazeia Ministériu Publiku nia alegasaun, labarik sira mos sei sai vitima no
hasoru dezafiu wainhira nia inan aman iha hotu prizaun.

Prosesu julgamentu dirije husi juis Dra. Ana Paula Fonseca, Dra. Jaginta Correia no Dr. Julio
Gantes, parte Ministériu Publiku reprezenta husi Dr. Oscar Tavares no Defeza reprezenta husi
Dr. José Pedro Camoes.

Prosesu lee sentensa sei hala’o iha 26-Jullu-2013, tuku 15: 00 lorokraik

